
საქართველოს მთავრობის
დადგენილება N

2019 წლის                                                    ქ. თბილისი

„სპეციალური დაბეგვრის რეჟიმების შესახებ“ საქართველოს მთავრობის 2010 წლის 29 დეკემბრის №415 დადგენილებაში ცვლილების შეტანის თაობაზე


მუხლი 1. „ნორმატიული აქტების შესახებ“ საქართველოს ორგანული კანონის მე-20 მუხლის მე-4 პუნქტის შესაბამისად, „სპეციალური დაბეგვრის რეჟიმების შესახებ“ საქართველოს მთავრობის 2010 წლის 29 დეკემბრის №415 დადგენილებაში  (სსმ III, 2010 წელი, №155, მუხლი 1827) შეტანილ იქნეს ცვლილება და დადგენილებით დამტკიცებული N2 დანართის (აკრძალული საქმიანობების ჩამონათვალი,    რომელთა განხორციელების შემთხვევაში არ შეიძლება ფიზიკური პირისათვის მიკრო ბიზნესის სტატუსის მინიჭება) მე-4 პუნქტი ჩამოყალიბდეს შემდეგი რედაქციით:
„4. სამედიცინო (გარდა „სოფლის ექიმის“ სახელმწიფო პროგრამის ფარგლებში სოფლის ექიმის და ექთნის/ფერშლის მიერ გაწეული საქმიანობისა), არქიტექტურული, საადვოკატო ან სანოტარო, სააუდიტო, საკონსულტაციო (მათ შორის, საგადასახადო კონსულტანტთა) საქმიანობა.“.


მუხლი 2. დადგენილება ამოქმედდეს გამოქვეყნებისთანავე.



პრემიერ - მინისტრი                                                                    მამუკა ბახტაძე


განმარტებითი ბარათი

„სპეციალური დაბეგვრის რეჟიმების შესახებ“ საქართველოს მთავრობის 2010 წლის 29 დეკემბრის №415 დადგენილებაში ცვლილების შეტანის თაობაზე“ 
საქართველოს მთავრობის დადგენილების პროექტზე:


ინფორმაცია პროექტის შესახებ

დადგენილებაში ცვლილების შეტანა განპირობებულია შემდეგი გარემოებით:

საქართველოს ოკუპირებული ტერიტორიებიდან დევნილთა, შრომის, ჯანმრთელობისა და სოციალური დაცვის სამინისტროს სახელმწიფო კონტროლს დაქვემდებარებული სსიპ - სოციალური მომსახურების სააგენტო ადმინისტრირებას უწევს „სოფლის ექიმის“ სახელმწიფო პროგრამას, რომლის ფარგლებშიც, ერთ-ერთ აქტივობას, წარმოადგენს სოფლის ექიმის და ექთნის/ფერშლის მომსახურების ღირებულების დაფინანსება დადგენილი ოდენობით (ერთი სოფლის ექიმის - 650 ლარი; ერთი ექთნის/ფერშლის - 455 ლარი). 

მიმდინარე პერიოდისათვის, სსიპ - სოციალური მომსახურების სააგენტოს მიერ გაფორმებული შესაბამისი ხელშეკრულებების საფუძველზე, დაკონტრაქტებულია 1292 სოფლის ექიმი და 1543 ექთანი (ფერშალი). აღნიშნული პერსონალი უზრუნველყოფს, როგორც პროგრამით გათვალისწინებულ ღონისძიებებს (მაგ.: იმუნიზაცია, გადაუდებელი ამბულატორიული მომსახურება, ბინაზე ვიზიტები, ქრონიკული დაავადების მართვა და/ან რეფერირება და სხვა), ასევე, საკუთარ სამოქმედო ტერიტორიაზე, ჩართულები არიან პირველადი ჯანდაცვის კუთხით სხვა აქტივობებში და მნიშვნელოვან რგოლს წარმოადგენენ ამ მიმართულებით. ასევე გასათვალისწინებელია, რომ ბოლო ხუთი წლის განმავლობაში, არ მომხდარა მათი მომსახურების ანაზღაურების გაზრდა. 

იმის გათვალისწინებით, რომ ეს პირები სსიპ - სოციალური მომსახურების სააგენტოსთან არ იმყოფებიან შრომით ურთიერთობაში და მომსახურებას ახორციელებენ სახელმწიფო შესყიდვის ხელშეკრულების ფარგლებში, საქართველოს საგადასახადო კოდექსით დადგენილი ნორმების შესაბამისად, მიზანშეწონილად იქნა მიჩნეული, სოფლის ექიმის და ექთნის/ფერშლის მიერ, სახელმწიფო პროგრამის ფარგლებში გაწეულ სამედიცინო საქმიანობას, გამონაკლისის სახით, მიენიჭოს მიკრო ბიზნესის სტატუსი და სოფლის ექიმის და ექთნის/ფერშლის მიერ მიღებულ ანაზღაურებაზე გავრცელდეს მოქმედი კანონმდებლობით დადგენილი შეღავათები. აქედან გამომდინარე, მომზადებულ იქნა „სპეციალური დაბეგვრის რეჟიმების შესახებ“ საქართველოს მთავრობის 2010 წლის 29 დეკემბრის N415 დადგენილებაში ცვლილების შეტანის თაობაზე“ საქართველოს მთავრობის დადგენილების პროექტი.

ინფორმაცია ევროკავშირის სამართლებრივი აქტის შესახებ
პროექტი არ გამომდინარეობს ,,ერთის მხრივ, საქართველოსა და, მეორეს მხრივ, ევროკავშირს და ევროპის ატომური ენერგიის გაერთიანებას და მათ წევრ სახელმწიფოებს შორის ასოცირების შესახებ შეთანხმებიდან“ ან ევროკავშირთან დადებული საქართველოს სხვა ორმხრივი და მრავალმხრივი ხელშეკრულებებიდან.

პროექტის მიღებით გამოწვეული საფინანსო-ეკონომიკური შედეგების გაანგარიშება
პროექტის მიღება არ უკავშირდება სახელმწიფო ბიუჯეტიდან დამატებითი თანხების გამოყოფას.

პროექტის მოსალოდნელი შედეგები

სოფლის ექიმის და ექთნის/ფერშლის მიერ, სახელმწიფო პროგრამის ფარგლებში გაწეულ სამედიცინო საქმიანობას, გამონაკლისის სახით, მიენიჭება მიკრო ბიზნესის სტატუსი და სოფლის ექიმის და ექთნის/ფერშლის მიერ მიღებულ ანაზღაურებაზე გავრცელდება მოქმედი კანონმდებლობით დადგენილი შეღავათები.

პროექტის განხორციელების ვადები
პროექტის მოქმედება არ უკავშირდება რაიმე კონკრეტულ ვადას.

პროექტის ავტორ(ებ)ი და წარმდგენი

პროექტის ავტორია საქართველოს ოკუპირებული ტერიტორიებიდან დევნილთა, შრომის, ჯანმრთელობისა და სოციალური დაცვის სამინისტროს სახელმწიფო კონტროლს დაქვემდებარებული სსიპ - სოციალური მომსახურების სააგენტო.
წარმდგენია საქართველოს ოკუპირებული ტერიტორიებიდან დევნილთა, შრომის, ჯანმრთელობისა და სოციალური დაცვის სამინისტრო.


